
13/10-2020 

Bo Martinsen 

Nunatsinni inulerinermi, isumaginninnikkut perorsaanikkut, peqqissaanikkut, tarnillu pissusaanik 

ilisimasaqarnikkut atorfissaqartinneqartut ataatsimoortumik pilersaarusiornikkut pisariaqartitatta qanoq 

anguneqarsinnaanerat pillugu apeqquteqaat aallaavigalugu oqallisissiaq. 

(Inatsisartunut ilaasortaq Peter Olsen, Inuit Ataqatigiit) 

Qujanaq inatsisartunut ilaasortaq, Peter Olsen, Inuit Ataqatigiit, apeqquteqaat aallaavigalugu 

oqallisissiamut siunnersuuteqarneranut. 

Demokraatit peqqissaasunit amerlanerusunik atorfinitsitserusunnerupput Peqqissutsimut 

Aqutsisoqarfimmi immikkoortortaqarfimmut pisortamik atorfinitsitseqqinnissaq pinnagu. Meeqqerivinni 

perorsaasunik amerlanerusunik atorfinitsitserusunneruvugut siunnersortinik meeqqerivinni meeqqanut 

ilinniartitsinermut pilersaarutinik nutaaliaasunik ineriartortsitsisussanik atorfinitsitseqqinnata. 

Allatut oqaatigalugu, pisortatigut allaffissornerujussuup atugaareersup saniatigut allaffissornikkut 

suliniutinik ilaartuineq pinnagu, assaat kissalaartut annertunerujussuarmik ukkatarineqarnissaat 

Demokraatinit perusunneruarput. 

Assaat kissalaartut amerlanerit qulakkiissavaat, meeqqatta asannittumik isumassorneqarlutillu 

paaqqutarineqarnissaat, aammalu toqqissilluta peqqinnissaqarfimmut saaffiginnissinnaassasugut 

pisariaqartitatsinnillu paaqqutarineqarsinnaanerput passunneqarsinnaanerpullu pillugit toqqissilluta 

tatiginnissinnaasugut. Naqissusissavarputtaaq, pisortat ingerlataannut aningaasanik tunioraajuarnissaq 

iluaqutaanngimmat. Aningaasat eqqortumik ilumut atorneqarnersut annertunerujussuarmik 

ukkatarisariaqarparput. 

Taamaattumik perorsaasut aningaasarsiaasa qaffanneqangaatsiarnissaannik neqeroorfigineqarnissaat 

siunertaralugu ukioq kingulleq aningaasaqarnermut inatsimmut isumaqatiginninniarnermi 10 millioninik 

immikkut aningaasaliisoqarnissaanut isumaqataanikuuvugut. Isumaqarattami, tamanna aningaasanik 

eqqortumik atuinerussasoq. 

Taamatuttaaq inoqarfiusuni tamani naammattumik peqqinnissaqarfimmi sulisoqarnissaa pillugu 

ukkatarinnittoqaqqilissasoq pingaartipparput. Ajoraluartumik peqqinnissaqarfiup iluani sulisussaaleqinerup 

kinguneranik tamanna unammillernarpoq. Siunnersuuteqartoq uku tunngavigalugit isumaqatigaarput, 

isumaginninnerup peqqinnissaqarfiullu iluini ataqatigiissakkamik siunissaq ungasinnerusoq 

eqqarsaatigalugu pilersaaruteqartariaqarpugut, taamaalilluta isumaginninnermik suliaqartussanik 

ilinniarsimasoqalernissaa qulakkeersinnaanngorlugu. Sulisunik piginnaasaqarluarluartunik 

ilinniagaqalersitsineq alloriarnerussaaq pingaartoq, taannaannaassanngilarli. 

Pitsaasunik sinaakkuteqartuaannarnissaq aamma qulakkeertariaqarparput. Soorlu akissarsiaqarnikkut, 

suliffimmi atugassarititaasut, sinaakkutissat il.il. 

Tamanna Demokraatinut suliassaqarfinni pingaaruteqarluinnartuusoq kimilluunniit 

qularutigineqassanngilaq, atugassarititaasut sapinngisamik pitsaanerpaaffianiitinniarlugit Naalakkersuisut, 

maani Inatsisartuni partiit, aammalu kattuffiit minnerunngitsumillu sulisut suleqatiginissaannut 

qilanaarpugut. 

Tassa Demokraatit matumani oqallinnermut ilanngukkusutaat. 


